
ЗАХИДАЛ 126

	 

	ЕР НЬ ХУВЬСГАЛЫН ТУХАЙ, ТҮҮНЭЭС ЕВРОПТ БОЛСОН 1848 ОНЫ ХУВЬСГАЛЫН ТУХАЙ

	 

	1933 оны нэгдүгээр сарын 28˗ны Идул˗Фитр өдөр 

	 

	Бид Европ тийш дахин одож, арван есдүгээр зууны турш энэ тивийн дүр төлөвийг байн байн өөрчлөн байсан нарийн төвөгтэй явдлуудыг дахин нэг харж үзэх нь чухал байна. Би хоёр сарын өмнө бичсэн хэд хэдэн захидалдаа энэ зууныг бүхэлд нь тоймлож, түүний зарим үндсэн шинжийг тайлбарласан билээ. Тэдгээр захидалдаа миний бичсэн, жишээ нь заримаас нэрлэвэл: индустриализм, капитализм, империализм, социализм, национализм, интернационализм гэх мэт «изм»˗үүдийг чи бүгдийг нь тогтоож авч чадсан болов уу. Би бас ардчилал ба шинжлэх ухааны тухай, харилцаа холбооны хэрэгсэл, ардын боловсрол, түүний бүтээгдэхүүн болох орчин үеийн сонинуудын талаарх асар их хувьсгалуудын тухай бичсэн. Энэ бүх үзэгдэл хийгээд бусад олон явдлын улмаас тэр үеийн Европын соёл иргэншил болох хөрөнгөтний соёл иргэншил бүрэлдэн тогтож, түүний дотор капиталист системийн үеийн аж үйлдвэрийн машиныг шинэ дунд ангийнхан хяналтдаа авсан байлаа. Хөрөнгөтөн Европын тэрхүү соёл иргэншил ялалтаас ялалтад, нэг өндөрлөгөөс нөгөө өндөрлөгт хүрч, зууны эцэс болоход өөрөө ба дэлхий нийтээрээ түүний хүчин чадалд итгэх болсон боловч бас золгүй явдалд хүргэжээ.

	Тэрхүү соёл иргэншил Азид хэрэгжсэнийг бид бас  нэлээд дэлгэрэнгүй үзсэн билээ. Европ өсөн тэлж байсан аж үйлдвэртээ түлхэгдэн алс холын орнууд руу гар сунган, тэднийг эзлэн авч, тэдэнд хяналтаа тогтоох, өөртөө ашиг хонжоо олохын тулд тэдний дотоод хэрэгт элдвээр оролцохыг хичээх болсон байна. Европ гэж ярихдаа би юуны өмнө аж үйлдвэрийн хөгжлийн санаачилгыг гартаа авсан Өрнөд Европыг хэлж байгаа нь мэдээж бөгөөд өрнөдийн орнуудын дотроос Англи улс удтал тэргүүлэх байр эзлэн байсан нь маргаангүй билээ. Англи улс бусдаасаа олон талаар түрүүлж, тэрхүү тэргүүлэг байдлаа өргөн хэмжээгээр ашиглаж байлаа.

	Европт Өрнөдөд болсон тэр бүх их өөрчлөлтийг хаад, эзэн хаад зуун эхлэх үед нэг их анзаарахгүй байжээ. Үүсэн тогтож байсан шинэ хүч ямар чухал ач холбогдолтой болохыг тэд сайтар ухаарахгүй байжээ. Харин эцсийн эцэст Наполеон унасны дараа л тэд өөрсдийгөө болон өөрсдийнхөө зиндааныхныг үүрд мөнх хэвээр байлгах, дэлхий дахиныг хэмжээгүй эрхт ёсны найдвартай түшиг тулгуур болгон хувиргах талаар санаа бодох болжээ. Тэд Францын хувьсгал хийгээд Наполеоноос үхтлээ айж, тэнхэл сэхээ авч чадаагүй байсан хэр нь тийм явдал давтан гаргуулахгүй байхыг хичээх болсон байна. Тэд «Тэнгэрийн тэтгэсэн эзэн хаадын эрхийг» хамгаалж, санаа зоригоо хүчээр тулган, ард түмэнд толгой өндийх боломж олгохгүй байх үүднээс Ариун холбоо байгуулж байсан гэж би үүний өмнөх нэг захидалдаа өгүүлсэн билээ. Энэ зорилгоор хаант засаг, шашин хоёр гар гараасаа барилцсан урьд ч нэг бус удаа тэгж байсан юм. Тэрхүү холбоог сэдэгч нь Оросын хаан Александр I байлаа. Орос орон аж үйлдвэрийн ёс болон шинэ үзэл санаанд хараахан өртөөгүй байжээ. Орос бол дундад эртний үеийн маш хоцрогдсон орон байлаа. Том хот цөөтэй, худалдаа бага хөгжсөн, гар урлал хүртэл муу хөгжсөн, харин хаант ёс хязгааргүй их хөгжсөн газар байжээ. Гэтэл европын орнууд өөр байдалтай байлаа. Өрнөд рүү бүр гүнзгийрэх тутам дунд ангийнхан илэрхий зонхилон байлаа. Англид хаант засаг байгаагүй гэдгийг би чамд ярьсан. Парламент хааны эрх дархыг хязгаарлан байсан, тэгсэн атлаа парламент нь өөрөө хэдхэн тооны баян хүмүүсийн эрхшээлд байдаг байлаа. Оросын хаант засаг ба английн тэрхүү эрх баригч олигарх хоорондоо ихээхэн ялгаатай байлаа. Гэвч тэр хоёрын аль аль нь олон түмэн ба хувьсгалаас үхтлээ айдаг байжээ.

	Тийм учраас нийт Европ даяар харгислал давамгайлж, либерал үзлийг хаа сайгүй хайр найргүй нухчин дарж байжээ. 1815 оны Венийн их хурлын шийдвэр ёсоор олон ард түмэн, түүний дотор Итали ба Дорнод Европ харь гүрний эзэмшилд орсон юм. Тэднийг хүчээр захирч байхаас аргагүй байжээ. Гэвч тийм байдлаар удаан байж чадахгүй нь лавтай, байдал хурцдах нь дамжиггүй байжээ. Тэр бол дэвэрч байгаа цайг халиваар нь тогтоох гэж оролдохын адил бүтэлгүй ажил юм. Европ тэр аяараа бургилж үе үе оргилон дэвэрч байжээ. 1830 онд бослого дараа дараалан гарч, Европт, ялангуяа Францад ихээхэн өөрчлөлт болж, Бурбонуудыг бүрмөсөн хөөн зайлуулж байсан гэж би чамд түрүүчийнхээ нэг захидалд бичсэн билээ. Тэдгээр бослого хаад эзэд, тэдний сайд даамлуудыг бүр ч их айлган түгшүүлсэн учир тэд ард түмнийг асар их хүч гарган шахан хавчиж, нухчин дарж байжээ.

	Дайн ба хувьсгалын улмаас улс орнуудад асар их өөрчлөлт гарсныг би захидалдаа ямагт бичдэг байсан. Урьдын дайнууд зарим нь шашны, зарим нь хаан ширээ булаалдсан дайн байжээ. Нэг ард түмэн нөгөөгийнхөө нутаг дэвсгэр рүү цөмрөн орсон улс төрийн шинжтэй дайн ч болж байжээ. Тэр бүх шалтгийн цаана ямагт эдийн засгийн шалтгаан оршин байдаг байлаа. Жишээ нь Европ ба Ази руу довтлон орсон Төв Азийн нүүдэлчин аймгууд ихэвчлэн өлсгөлөнгөөс болж өрнө зүг хөдөлж байжээ. Эдийн засгийн дэвшил хөгжил ард түмэн буюу улс үндэстнийг хүчтэй, бусдаас давуу байдалтай болгож болдог. Европ болон бусад газар болсон шашны дайн гэгч хүртэл эдийн засгийн хүчин зүйлээс үүдсэн гэдгийг чамд сануулж байсан шүү дээ. Харин хойш хойшлох тутам шашны болон хаан ширээ булаацалдах дайн аажмаар багасаж буй нь ажиглагдана. Тэгэхдээ дайн дуусчхаагүй нь мэдээж.

	Харамсалтай нь дайн улам ч харгис түрэмгий болж байлаа. Улс төр, эдийн засгийн шалтгаанаас л өнөө үед дайн үүсэж байгаа нь бүхэнд илэрхий. Улс төрийн шалтгаан нь гол төлөв үндэсний үзэлтэй холбогдож нэг үндэстэн нөгөөгөө дарах буюу түрэмгий хоёр үндэстэн хоорондоо мөргөлдөж байгаагаас болж байна. Тийм мөргөлдөөн хүртэл ихэвчлэн эдийн засгийн шалтгаанаас үүдэн байгаа бөгөөд учир нь орчин үеийн аж үйлдвэр хөгжсөн орнуудад түүхий эд, борлуулалтын зах зээл их хэрэгтэй ажээ. Тийнхүү эдийн засгийн шалтгаан дайн үүсэхэд улам улам чухал үүрэг гүйцэтгэж байгааг бид ярилаа. Өнөө үед эдийн засгийн шалтгаантай зүйрлэх аваас бусад бүх шалтгаан дэд зэрэгт орж байгаа нь ямар ч маргаангүй байна.

	Түүхэн үеүдийн турш хувьсгал асар их өөрчлөлт оруулж байлаа. Эрт дээр үед гарч байсан хувьсгалууд ихэвчлэн ордны эргэлтийн шинжтэй бөгөөд эрх баригч ангийнхны гэр бүлийн гишүүд хоорондоо жөтөөрхөн тэмцэлдэж, бие биеэ алж хядах буюу цөхрөнгөө барсан ард түмэн босон тэмцэж хааныг авч хаядаг байжээ. Бас ямар нэгэн нэр төр хөөцөлдсөн цэргийн эрхтэн армийн хүчээр хаан ширээг түлхэн унагаадаг явдал ч байжээ. Ордны эргэлтэд тун цөөхөн хүн оролцдог, тийм эргэлт хийлээ гээд олон түмний байдалд өчүүхэн ч нөлөө үзүүлдэггүй, бахь байдгаараа л үлддэг байжээ. Эзэд захирагчид өөрчлөгдөн солигдовч уг систем хэвээр үлдэж, хүмүүсийн амьдрал байдалд ямар ч өөрчлөлт гардаггүй байжээ. Муу хаад эзэд ард түмнийг харгисалж, тэсэхийн аргагүйд хүргэдэг, гайгүй шиг нэг нь арай аядуу байсан нь мэдээж. Гэвч хаад эзэд сайн ч бай, муу ч бай ялгалгүй зөвхөн улс төрийн өөрчлөлт боллоо гээд ард түмний амьдрах нийгэм, эдийн засгийн нөхцөл өөрчлөгддөггүй байжээ. Энэ үед нийгмийн хувьсгал болдоггүй байжээ.

	Харин үндэсний хувьсгал бол ихээхэн өөрчлөлт хийдэг ажээ. Нэг үндэстэн нөгөө үндэстний эрх мэдэлд байна гэдэг бол харь үндэстний ангийн дарлалд байна гэсэн үг юм. Нэгэнт хараат орныг харь орны буюу харийн ноёрхогч ангийн эрх ашгийн үүднээс удирдаж, түүнээс тэд ашиг хонжоо олж авдаг болохоор тэр нь олон талаар асар их хортой юм. Ийм байхад хараат орны ард түмэн нэр хүндээ туйлгүй ихээр доромжлуулан зовж байдаг юм. Түүнээс гадна харийн ноёрхогч анги хараат орны дээд ангийнхныг өөр нөхцөлд эдэлж байх засгийн дээд эрх тушаалыг эдлүүлдэггүй байна. Хэрэв үндэсний хувьсгал амжилттай болох аваас наад зах нь л гадаадынхныг эрх тушаалаас нь огцруулж, уг оронд зонхилон байсан анги бүлгүүд даруй тэдний орыг эзлэн авдаг билээ. Тийм замаар тэдгээр ангиуд харийн ноёрхогч ангийг тушаалаас нь зайлуулснаараа ихээхэн эрх дарх олж авдаг. Тэгээд засгийн эрх мэдлийг өөр орны эрх ашгийн үүднээс ашиглахыг больдог учраас тэр нь нийт улс орны хувьд ч ашигтай байдаг. Гэвч үндэсний хувьсгалыг дагалдан мөн нийгмийн хувьсгал гараагүй бол үндэсний хувьсгал боллоо гээд нийгмийн доод ангийнханд хүртэх юм тун бага байдаг байна.

	Зөвхөн өнгөц өөрчлөлт хийгээд зогсдог бусад бүх хувьсгалтай зүйрлэвэл нийгмийн хувьсгал нь огт өөр үзэгдэл юм. Нийгмийн хувьсгал бол нэг ёсны улс төрийн хувьсгал мөн боловч нийгмийн бүтцийг өөрчилж чаддагаараа асар их давуу ажээ. Парламентыг засгийн дээд эрх барих газар болгон зарласан английн хувьсгал зөвхөн улс төрийн төдийгүй, зарим талаараа бас нийгмийн хувьсгал байсан юм, учир нь уг хувьсгал засгийн эрх баригчдыг хөрөнгөтний хамгийн баян давхраатай холбож өгчээ. Тийнхүү том хөрөнгөтний тэр анги улс төр ба нийгмийн талаар дээш гарсан боловч хөрөнгөтний чинээ багатай давхрааныхан хийгээд олон түмний хувьд түүний үзүүлсэн нөлөө гэж байсангүй. Францын хувьсгал түүнээс бүр ч илүү нийгмийн хувьсгал байв. Тэр хувьсгал нийгмийн байгууллыг бүхэлд нь эргүүлж, хэсэг зуур олон түмэн хүртэл удирдан жолоодох хэрэгт оролцож байсныг бид харсан билээ. Гэвч эцсийн эцэст хөрөнгөтнүүд ноёрхох байдал олж авч, харин олон түмэн хувьсгалд зохих үүрэг гүйцэтгэсэн хэр нь «хуучин байрандаа» үлдсэн байв. Тэгэхдээ эрх дархтай байсан тайж язгууртнууд засгийн эрхнээс зайлуулагдсан байна.

	Цэвэр улс төрийн өөрчлөлтийг бодвол тиймэрхүү нийгмийн хувьсгал асар их ирээдүйн үр дагавартай бөгөөд нийгмийн нөхцөлтэй хамгийн их уялдаа холбоотой нь илэрхий билээ. Хэрэв зохих нөхцөл нь бүрдээгүй бөгөөд олон түмэн хувьсгал хийхэд бэлэн бус байвал ямар нэгэн эрх тушаалд дуртай, хөнгөмсөг, тэвчээр хатуужилгүй хүн буюу бүлэг хүн ч нийгмийн хувьсгал  хийж чадахгүй. Олон түмэн бэлэн болсон байх гэж ярихдаа би тэгэх хэрэгтэй гэж заасны дагуу хийж буй ухамсрыг хэлээгүй нь мэдээж. Олон түмний амьдрал тэсэхүйеэ бэрх хэцүү болж, нийгмийн өөрчлөлт хийхгүйгээр байдлаа сайжруулах буюу гачаал зовлонгоос гарч чадахгүй болсон тийм байдлыг би нийгэм˗эдийн засгийн нөхцөл гэж хэлж байгаа юм шүү дээ. Урьд цагт, олон үеийн турш үй олон хүн асар их хүнд байдалд амьдран байсан нь маргаангүй бөгөөд харин тийм байдлыг тэсээд суугаад байсан нь сонин юм. Тэд заримдаа гол нь тариачны үймээн самуун дэгдээх маягаар бослого гаргаж, гартаа тааралдсан бүхнийг галзуурсан юм шиг эвдлэн сүйтгэдэг байжээ. Харин нийгмийн байгууллыг өөрчлөх гэсэн ухамсартай хүслэн тэдэнд огт байсангүй. Хэдийгээр тийм ухамсаргүй ч гэсэн урьд гарч байсан хувьсгалууд оршин буй нийгмийн нөхцөлийг нэг бус удаа эвдлэн сүйтгэж, тэр нь Эртний Ром, дундад эртний үеийн Европ, Энэтхэг, Хятадад эзэнт улсууд мөхөн унахын шалтгаан болж байлаа.

	Урьд нийгэм, эдийн засгийн өөрчлөлт аажим алгуур болж, хэдэн үеийн турш үйлдвэрлэл ба хуваарилалтын арга, харилцаа холбооны хэрэгсэл бараг л өөрчлөгддөггүй байжээ. Тийм учраас хүмүүс өөрчлөлт болж байгааг үл анзааран, нийгмийн хуучин дэглэм бол байнгын, хувиршгүй зүйл мэтээр боддог байжээ. Шашин тэр дэглэм, түүнийг дагалдан гарч ирсэн ёс заншил, үзэл санааг өргөмжлөн ивээн тэтгэж байжээ. Хүмүүс уг дэглэмд нэн итгэсэн тул нөхцөл байдал өөрчлөгдөж, урьдын дэглэм нэгэнт тохирохыг больсон нь илэрхий болсон ч гэсэн түүнийг өөрчлөхийг боддоггүй байлаа. Аж үйлдвэрийн хувьсгал болж, харилцаа холбооны хэрэгсэлд их өөрчлөлт гармагц нийгмийн хөгжил эрс хурдасжээ. Шинэ ангиуд тэргүүлэх байранд гарч ирж, баяжих болжээ. Гар урчуудаас ч, хөдөөгийн хөдөлмөрчдөөс ч эрс ялгаатай аж үйлдвэрийн шинэ ажилчин анги бий болжээ. Энэ бүхнээс үндэслэн эдийн засгийн шинэ байгууламж тогтоож, улс төрийн өөрчлөлт хийх шаардлагатай болсон байна. Өрнөд Европт байдал өвөрмөц янзаар задран байлаа. Хэрэв сайн нийгэм байсан бол өөрчлөлт хийх шаардлага гарахын хэрээр тэгж өөрчилж, түүний үр дүнд бий болсон сайн сайхан нөхцөлийг бүрэн ашигладаг байх сан. Гэвч нийгэм сайн байгаагүй учир тэр талаар бодож сэтгэдэг ч үгүй байжээ. Зарим нэг хүн өөрийнхөө тухай, өөртөө ашигтай юу байж болохыг л боддог байна. Эрх ашиг нийцсэн бүхэл анги ч мөн тэгж л боддог. Хэрэв аль нэгэн анги нийгэмд ноёрхож байгаа бол тэд өөрсдийн байр суурийг хэвээр байлгах, доод ангийнхныг мөлжиж ашиглан завшихыг л бодно. Хэрэв ухаалгаар, алсын хараатай хандах юм бол эцсийн эцэст өөртөө ашиг олох хамгийн шилдэг арга нь нийгмийн гишүүний хувьд нийт нийгмийн ашиг тусын төлөө л санаа тавих явдал мөн гэдгийг хялбархан ойлгож болох билээ.

	Гэтэл засгийн эрх авсан ганц нэг хүн хийгээд ангиуд нэгэнт гартаа оруулж авснаа л алдахгүйг хичээдэг байна. Үүндээ хэрэглэдэг хамгийн хялбар арга нь гэвэл одоогийн оршин байгаа нийгмийн байгуулал бол байж болох бусад бүх байгууллаас хамгийн шилдэг сайн нь мөн гэдгийг бусад анги хийгээд ер нь бусад бүх хүмүүст итгүүлэх явдал байжээ. Хүмүүст үүнийг итгүүлэхийн тулд шашнаас тусламж авдаг байлаа. Боловсролыг хүртэл энэ зорилгоор ашиглаж, бараг хүн бүхэн тэр аяараа түүнд итгэн, өөрчлөлт хийх гэж оролдохгүй болтол нь итгүүлэх ажил явуулдаг нь гайхалтай юм шүү. Тэгснээс болж уг системд тарчлан зовж байсан хүмүүс хүртэл түүнийг хэвээр байлгах нь зүйтэй юм байна, өөрснөө л зодуулж, жанчуулж, бусад хүмүүс баян тарган амьдарч байхад өөрсдөө өлссөн хэвээр байх ёстой юм байна гэдэгт үнэхээр итгэдэг болсон байжээ.

	Тийнхүү хүмүүс нийгмийн систем хувиршгүй юм, олонх хүн зовон тарчилж байгаа нь хэний ч буруу биш юм. Тийм байдаг нь өөрсдийнх нь л буруу, өөрсдийнх нь хувь тавилан, урьд хийсэн нүглээ эдэлж байгаа нь тэр. Нийгэм бол ерөөсөө өөрчлөгдөхгүй тэр хэвээрээ л байх зүйл. Нийгэм анх л байсан чигээрээ байгаа нь энэ бөгөөд ер нь тийм байх ёстой гэдэгт хатуу итгэх болсон байжээ. Нийгмийн байдлыг сайжруулахыг хичээн тэр муу байдлаас гарахыг уриалсан ихэнх хүнийг гэсгээн цээрлүүлэх хүртэл тийм хэмжээгээр хатуу шийтгэдэг байна. Гэвч хангалуун амьдралтай, мунхаг мулгуу хүмүүсийн тэгж санаснаар нийгэм, эдийн засгийн нөхцөл нэгэн байрандаа л хэвээр байгаад байдаггүй ажээ. Хэдийгээр хүмүүсийн ойлгоц урьдын адил байлаа ч гэсэн нийгмийн нөхцөл байдал урагш хөгжсөөр байна. Тэрхүү хуучирч хоцрогдсон ойлголт хийгээд бодит байдлын хоорондын зөрүү улам ихсэж, хэрэв түүнийг дахин зохицуулахгүй бол уг системд ан цав гарч, сүйрэлд ордог байна. Жинхэнэ нийгмийн хувьсгалын шалтгаан үүнд оршино. Хэрэв тийм нөхцөл бүрдэх л юм бол хэдийгээр хуучны харгис үзэл санаа уг хөдөлгөөнд зарим нэг саад тотгор учруулах боловч хувьсгал зайлшгүй гарна. Хэрэв тийм нөхцөл бүрдээгүй байвал цөөн бүлэг хүмүүс хэчнээн ч хүч чармайлт тавилаа гэсэн хувьсгалыг амьдралд хэрэгжүүлж чадахгүй. Хувьсгал нэгэнт эхэлсэн бол үнэнийг ард түмнээс нууж байсан бүрхэвч нь хийсэн унаж, ард түмэн жинхэнэ байдал ямар байсныг төдхөн ойлгож эхэлдэг байна. Тийнхүү ард түмэн хуучин замаасаа гарч урагш тэмүүлнэ. Хувьсгал болоход ард түмэн асар их эрчим зориг гарган урагш давшдагийн учир энэ билээ. Үүнээс үзэхэд хувьсгал бол хуучныг баримталсны үр дүн, хөгжлийг хааж боох гэсэн оролдлогын зайлшгүй үр дүн мөн. Хэрэв нийгэм нь нийгмийн байгуулал өөрчлөгдөшгүй гэсэн тийм гүнзгий төөрөгдөлд оролгүйгээр, өөрчлөгдөн буй нөхцөлд байнга зохицож чаддаг байсан сан бол нийгмийн хувьсгал гарахгүй байх сан билээ. Тэгвэл тасралтгүй хувьсал л болдог байж таарна.

	Хувьсгалын тухай дэлгэрэнгүй бичнэ гэж эхнээсээ бодоогүй мөртөө  би нэлээд их биччихлээ. Өнөө үед дэлхий дахинд зохицолдоогүй явдал их болж, олон газар нийгмийн систем нуран унаж байгаа болохоор би энэ сэдвийг ихэд сонирхож байна. Урьд цагт тийм үзэгдэл нийгмийн хувьсгалын угтал болж байсан болохоор бид өнөөдөр дэлхий дахинд асар их өөрчлөлт болохын босгон дээр тулж очоод байна гэсэн сэтгэгдэл бидэнд зүй ёсоор төрж байгаа юм. Гадаадынхны ноёрхолд буй Энэтхэгт бусад бүх орны нэгэн адил үндэсний үзэл хийгээд харийн дарлалаас ангижрах гэсэн хүслэн их билээ. Тэгэхдээ үндэсний үзэл нь чинээлэг ангийнхнаар хязгаарлагдах явдал их байгаа юм. Тариачид, ажилчид хийгээд байнга ядуу зүдүү амьдрагч бүх хүн үндсэрхэх үзлийн хоосон мөрөөдөлд автахаасаа илүү хоосон ходоодоо яаж дүүргэх вэ гэдгийг бодох нь их байгаа юм. Хэрэв хоол хүнсийг арвижуулж, амьдралынх нь нөхцөлийг сайжруулахгүй л юм бол тэдний хувьд үндэсний үзэл буюу тусгаар тогтнол гэдэг ямар ч утгагүй юм. Тийм учраас өнөө үед энэ нь Энэтхэгийн хувьд зөвхөн улс төрийн асуудал төдийгүй, бүр нийгмийн асуудал болон тавигдаж байгаа юм.

	Бидний ярилцан байгаа энэ арван есдүгээр зууны турш Европт тоймгүй олон бослого, дэг замбараагүй явдлууд болж байсан учраас би ийнхүү хувьсгалын тухай ярих хэрэгтэй болсон юм. Тэдний олонх нь, ялангуяа зууны тэргүүн хагаст гарсан бослогууд нь гадаадын ноёрхлыг эсэргүүцсэн үндэсний бослогын шинжтэй байлаа. Үүний зэрэгцээгээр аж үйлдвэр хөгжсөн орнуудад нийгмийн дургүйцлийн үзэл санаа нь шинээр үүссэн ажилчин анги ба капиталист эздийн хоорондын мөргөлдөөнийг улам хүчтэй болгож байлаа. Хүмүүс нийгмийн хувьсгалд ухамсартайгаар бэлтгэж эхлэх талаар бодох болсон байна.

	1848 оныг Европт хувьсгал болсон жил гэж нэрлэдэг. Олон оронд бослого гарч, түр зуур зарим нэг амжилт олсон боловч ихэнх нь амжилт олж чадаагүй байна. Үндэсний үзлийг дарсан нь Польш, Итали, Чех, Унгарт бослого гарахын шалтгаан болжээ. Польшийн бослого Пруссын эсрэг, Чех ба Умард Италийнх Австрийн эсрэг чиглэсэн байжээ. Тэдгээр бослого цөм дарагдсан юм. Хамгийн том нь Австрийн эсрэг чиглэсэн Унгарын бослого байлаа. Тэр бослогыг эрх чөлөөний төлөө тэмцэгч, эх оронч гэж унгарын түүхэнд алдаршсан Лайош Кошут удирдаж байжээ. Уг бослого хэдийгээр хоёр жил үргэлжилсэн боловч мөн дарагджээ. Түүний дараахан Унгар бас өөр нэг нэрт жолоодогч Деак гэдэг хүний удирдлагаар тэмцлийн өөр арга хэрэглэн амжилт олж байжээ. Деакийн хэрэглэсэн тэмцлийн арга нь идэвхгүй эсэргүүцэл үзүүлэх явдал байсан нь сонин юм. 1867 онд Унга, Австри хоёр ямар нэг байдлаар эрх тэгш үндсэн дээр нэгдэж, Габсбургийн угсааны эзэн хаан Франц˗Иосифоор толгойлуулсан хосолмол хаант засаг гэгчийг байгуулжээ. Деакийн хэрэглэсэн идэвхгүй эсэргүүцлийн аргыг хагас зуун жилийн дараа ирландууд англичуудын эсрэг тэмцэхдээ хэрэглэж байжээ. 1920 онд Энэтхэгт хамтран ажиллахаас татгалзахын төлөө хөдөлгөөн эхлэх үед зарим хүмүүс бас л Деакийн тэмцлийн аргыг санан дурсаж байсан юм. Гэвч тэр хоёр аргын хооронд ихээхэн ялгаа бий.

	1848 онд бас Германд бослого гарсан боловч нэг их хүчтэй юм бололгүй дарагдаж, зарим нэг шинэтгэл хийхээр амлаад өнгөрсөн юм. Францад асар том өөрчлөлт болсон билээ. 1830 онд Бурбонууд хөөгдсөн цагаас хойш Луи˗Филипп хаан суусан, тэр бол хагас үндсэн хуульт хаан байлаа. 1848 онд ард түмэн цөхрөнгөө барсан учир түүнийг хаан ширээнээс огцроход хүргэжээ. Дахиад бүгд найрамдах засаг тогтжээ. Анхны бүгд найрамдах засаг Францын Их хувьсгалын үеэр тогтсон тул түүнийг Хоёр дахь бүгд найрамдах засаг хэмээн нэрлэж байжээ. Наполеоны ургийн Луи Бонапарт гэгч үймээнт байдлыг ашиглан Парист иржээ. Тэгээд тэр өөрийгөө эрх чөлөөний их нөхөр хэмээн нэрлэж, бүгд найрамдах засгийн ерөнхийлөгчөөр сонгогджээ. Тэр бол зөвхөн засгийн эрх авах гэсэн арга л байжээ. Тэр бээр засгийн эрхэнд бэхжиж аваад армийг хяналтдаа авч, 1851 онд төрийн эргэлт хийжээ. Тэр цэргийн хүчээр Парисыг сүрдүүлж, олон хүнийг буудан алж, үндэсний хурлыг харгислах болжээ. Дараа жил нь тэр өөрийгөө эзэн хаан болгож, Наполеон III хэмээн нэрлэжээ. Учир нь их Наполеоны хүү хэдийгээр хаан сууж байгаагүй ч гэсэн түүнийг Наполеон II гэж байжээ. Дөнгөж дөрвөн жил гаруйхан оршин тогтносон хоёр дахь бүгд найрамдах засгийн нэр төргүй, богинохон түүх тэгж төгсжээ.

	1848 онд Англид бослого гараагүй боловч үймээн самуун ихэд дэгдэж байлаа. Англи түгшүүртэй хүнд үе ирэхэд уян хатан арга хэрэглэн түүнээс зайлсхийж чаддаг байлаа. Үндсэн хуулийнх нь уян хатан байдал ч бас түүнд тустай байжээ. Түүнээс гадна хэрэв өөр арга олдохгүй бол англичууд харилцан зохицох аргыг олон жилийн туршлагаас сурсан ажээ. Уян хатан биш үндсэн хуультай, ард түмэн нь харилцан зохицохдоо дургүй бусад оронд ямагт тохиолдон байдаг гэнэтийн их өөрчлөлт болохоос англичууд тийнхүү зайлсхийж чаддаг байлаа. 1832 онд Англид парламентын сонгуульд улам олон хүн оролцуулах эрх олгосон шинэтгэл хийх хууль батлуулахын төлөө өргөн ухуулга хийж байжээ. Тэр бол одоо үеийн ойлголттой харьцуулахад нэлээд аядуу, гомдоохгүйгээр хууль байжээ. Зөвхөн дунд ангийнхны зарим хүмүүст сонгуульд оролцох эрх олгоод, ажилчид болон бусад давхаргын ихэнх хүмүүс сонгох эрхгүй үлджээ. Тэр үед парламент цөөхөн баян хүмүүсийн мэдэлд байж, тэд өөрсдийн илүү эрх дарх хийгээд төдий л төвөггүйгээр доод танхимд дахин сонгогдож болдог «ялзарсан суудлаа» алдахаас айдаг байлаа. Тийм учраас тэд шинэтгэлийн тухай хууль батлуулахын эсрэг тэмцэхийн тулд бүх талаар нөлөөлж байжээ. Хэрэв тийм хууль батлах аваас Англи тэр аяараа баларна гэж тэд сүрдүүлж байлаа. Ард түмний ухуулгаас айсан сөрөг хүчин хууль батлахыг зөвшөөрөөгүй бол Англид иргэний дайн болдогтоо хүрээд байв. Тийнхүү Англи сүйд майд ч болсонгүй, парламент урьдын адил баячуудын мэдэлд хэвээр үлджээ. Дунд ангийнхны чинээлэг давхрааны эрх мэдэл улам хүчтэй болсон байна.

	1848 онд бас нэг ухуулгын кампани өрнөж улс орныг донсолгох болжээ. Тэр нь ард нийтийн хартиас эх аван янз бүрийн шинэтгэл хийхийг шаардсан том өргөх бичгийг парламентад оруулахын төлөө ухуулга байсан учир түүнийг чартистуудын ухуулга гэдэг байжээ. Уг хөдөлгөөн ноёрхогч ангийнхныг айлган тэвдүүлэх болсон учир дарагджээ. Фабрикийн ажилчид нэн ядуу зүдүү байсан учир дургүйцэл ихэд гарчээ. Тэр үеэр хөдөлмөрийн тухай зарим нэг хууль тогтоомж гаргасан нь ажилчдын байдлыг арай сайжруулжээ. Англи худалдаа их хийдгийн хүчээр хурдан хөлжиж байжээ. Тийнхүү англи «дэлхийн дархны газар» болон хувирчээ. Олсон ашгийн ихэнх нь фабрикийн эздэд очиж, зарим нэг хувь нь ажилчдад ногдож байжээ. Тэгснээр 1848 онд бослого гарахаас урьдчилан сэргийлж чаджээ. Гэвч бослого гарах цаг ойртсон байлаа.

	1848 оны тухай би дуустал бичиж барсангүй, тэр жил Ромд юу болж байсан талаар нэмж ярих зүйл бий. Гэвч түүнийг дараагийнхаа захидалд бичихээс дээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

